
A RFG interpreta o concerto para violín 
de Magnus Lindberg e a sétima sinfonía 
de Dvořák en Pontevedra
I  O violinista Roman Simović, concertino da London Symphony Orchestra, actuará 

como solista baixo a dirección de Baldur Brönnimann

I O concerto, organizado en colaboración coa Sociedade Filarmónica de Pontevedra, 

será o venres 6 de novembro no Auditorio da Sede de Afundación 

29.10.2026. A Real Filharmonía de Galicia (RFG) despídese de Pontevedra por este ano 

cun concerto no Auditorio da Sede de Afundación na cidade o venres 6 de novembro.  

Con Baldur Brönnimann á batuta,  actuará coma solista o violinista Roman Simović, 

concertino  da  London  Symphony  Orchestra  desde  2010.  No   programa,  dúas 

composicións:  Concerto para violín núm. 1  do finlandés Magnus Lindberg -Helsinki, 

1958-, e unha viaxe ás sonoridades románticas do século XIX coa Sinfonía núm. 7 en re  

menor, op. 70 do checo Antonín Dvořák. Quedan poucas entradas en Ataquilla.com para 

a sesión musical, organizada en colaboración coa Sociedade Filarmónica de Pontevedra 

e que leva por título «Indomable spirit» -espírito indomable-.

O concerto é unha das 35 propostas culturais programadas pola Obra Social de ABANCA 

na cidade neste 2026. E un dos tres espectáculos programados para a primeira quincena 

de novembro. Unha semana despois de que  o «Indomable spirit» da RFG pase polo 

escenario do Auditorio da Sede de Afundación, o venres 13 de novembro, o teatro volve 

coa actriz Carmen Conesa á fronte de Misery, a obra teatral creada a partir da novela 

homónima de Stephen King publicada en 1987. O sábado 14 será a quenda do musical 

Meigas, habelas hainas.  

 

De Lindberg a Simović

Aseguran dende a Real  Filharmonía de Galicia que a obra do músico e compositor 

finlandés Magnus Lindberg, unha figura esencial na renovación da música sinfónica das 

últimas décadas, destaca polo seu dominio da tensión melódica e pola creación de 

paisaxes sonoras en constante transformación tímbrica. O músico finés é este ano o 

compositor en residencia da orquestra compostelá.

A música de Lindberg terá a Roman Simović coma solista. O seu virtusismo xa foi celebrar 

en  escenarios internacionais como o Carnegie Hall de Nova York e o Mariinski de San 

Petersburgo. Actuou con orquestras de diferentes países e colaborou con directores 

como Valery Gergiev. Simović, que compaxina a súa carreira concertística coa docencia 

como profesor visitante de violín na Royal Academy of Music de Londres, toca un violín 

Antonio Stradivari de 1709 cedido en préstamo polo banqueiro e filántropo Jonathan 

Moulds.

«Cultura por alimentos»

O concerto da RFG no Auditorio da Sede de Afundación forma parte do programa 

«Cultura por alimentos», que a Obra Social de ABANCA leva a cabo en colaboración coa 

Federación Española de Bancos de Alimentos (FESBAL). As persoas asistentes poderán 

entregar alimentos non perecedoiros no acceso á sede de Afundación en Pontevedra 

para a súa distribución entre persoas e familias en risco de exclusión.

Hai imaxes dispoñibles nesta ligazón

Toda a información da actividade de Afundación, na nosa SALA DE PRENSA.

